
(0,6% ВВП) в 2020 году. Эту сумму можно будет изыскать в бюджете, особенно при 

расширении донорской поддержки.  

КЫРГЫЗ РЕСПУБЛИКАСЫНДА ЖЕҢИЛ ӨНӨР ЖАЙ ПРОДУКЦИЯЛАРЫН 

ӨНДҮРҮП, ЭКСПОРТТОО МЕНЕН ИМПОРТТОООДОГУ КЭЭ БИР КӨЙГӨЙЛҮҮ 

МАСЕЛЕЛЕР 

НЕКОТОРЫЕ ПРОБЛЕМЫ ПРОИЗВОДСТВА, ЭКСПОРТА И ИМПОРТА 

ПРОДУКЦИИ ЛЕГКОЙ ПРОМЫШЛЕННОСТИ В КЫРГЫЗСКОЙ РЕСПУБЛИКЕ 

SOME PROBLEMS OF PRODUCTION, EXPORT AND IMPORT OF LIGHT INDUSTRY 

PRODUCTS IN THE KYRGYZ REPUBLIC 

  

Аннотация: Бул макалада Кыргызстандагы жеңил өнөр жай продукцияларынын 

тышкы соода балансы боюнча абал талданат. Азыркы шартта текстиль өнөр жайынын 

продукцияларын өндүрүүдө, экспорттоодо жана импорттодогу келип чыккан көйгөйлүү 

маселелер каралып, аларды ЕАЭБдин алкагында чечүү жолдору сунушталат. 

Аннотация: В данной статье рассматриваются некоторые проблемы экспорта и 

импорта продукции легкой промышленности Кыргызстана в современных условиях; 

проанализировано состояние внешнеторгового баланса Кыргызстана по текстильной 

продукции за время пребывания в составе ЕАЭС, а также предложены возможные пути 

решения этих проблем. 

Annotation: This article examines some of the problems of export and import of light industry 

products of Kyrgyzstan in modern conditions; analyzes the state of the foreign trade balance of 

Kyrgyzstan for textile products during its stay in the EAEU, and also suggests possible ways to solve 

these problems.  

Негизги сөздөр: жеңил өнөр жайы, текстиль өнөр жайы, экспорт, импорт, ЕАЭБ, 

тышкы соода балансы, кластер 

Жеңил өнөр жайы чыгарган продукциясынын көлөмү, социалдык көйгөйлүү 

маселелерди чечүүдөгү маанилүүлүгү жана мультипликативдик натыйжалуулугу боюнча, 

Кыргызстандын экономикасынын негизги тармактарынын бири болуп саналат. 

2019-жылдын жыйынтыгы боюнча Кыргызстандын жеңил өнөр жай 

продукцияларынын жалпы көлөмү 278 млрд. сомду түзгөн, анын 7 пайызы жеӊил өнөр жай 

ишканаларынын үлүшүнө туура келет. 

Кыргызстандын жеңил өнөр жайы, өзүнө үч түрдүү өндүрүштү камтыйт. Алардын 

көлөмү 2019-жылы төмөнкүдөй болду : «текстиль өндүрүү» - 1491,9 млн. сом (18 пайыз), 

«кийим тигүү, булгаары жана булгаарыдан жасалган продукциялар» - 6502,6 млн. сом (79 

пайыз), «бут кийимдерди чыгаруу» - 264,7 млн. сом (3 пайыз).  

Жеңил өнөр жай өндүрүшүнүн продукцияларынын 80 пайызы тигүү өнөр жай 

ишканаларынын үлүшүнө туура келет. Тигүү менен алектенген ишканалардын 

продукцияларынын 90 пайызга жакыны Россия жана Казахстан өлкөлөрүнө экспорттолот, 10 

пайызы өлкөнүн ички керектөөлөрүн канааттандырат, ошондуктан жеңил өнөр жай 

ишканаларынын продукцияларын экспорттоо Кыргызстандын экономикасы үчүн чоң мааниге 

ээ жана учурдун актуалдуу маселеси болуп саналат.  

Кыргызстандын текстиль жана текстилден жасалган продукциялары боюнча тышкы 

соода балансынын абалын төмөнкү таблицанын негизинде (табл.1) карап көрсөк болот. 

 

Таблица 1. Кыргыз Республикасынын текстиль жана текстилден жасалган товарлар боюнча 

тышкы соода айлануусунун талдоосу (млн.АКШ долларында) 

 
 № Көрсөткүчтөрдүн 

аталышы 

2015 2016 2017 2018 2019 2020 2020-ж. 

 2015 -

жылга, % 

1 Текстиль жана 

текстилдик 

продукцияларды 

экспорттоо 

129,4 101,5 150 192,7 149,7 89,9 69,5 

2 Экспорттун өсүү темпи, 

% 

 
78,4 147,8 128,5 100,8 60,1 х 

3 Текстиль жана 

текстилдик 

продукцияларды 

импорттоо 

304,5 550,3 674,7 781,7 589,5 309,1 101,5 

4  Импорттун өсүү 

темпи,% 

 
180,7 122,6 115,9 75,4 52,4 х 

5 Соода балансы -175,1 -448,8 -524,7 -589 -439,8 -219,2 х 

         

 Улуттук статистикалык комитет. Өнөр жай ишканалар. 2016-2019-жж. (алдын ала 

маалыматтар боюнча түзүлгөн). 
 Кыргызстан (Евразия экономикалык биримдиги) ЕАЭБ ке мүчө болгондон баштап 

текстиль жана текстиль продукцияларын экспорттоонун потенциалы кескин төмөндөдү. 

Мисалы, 2015-жылы 129,4 млн. долларга экспорттолгон болсо, 2016-жылы бул көрсөткүч 

101,5 млн. долларга чейин төмөндөп кеткен. Мунун себебин ошол ЕАЭБ дин талаптарына 

жооп бере ала турган шарттарды түзүүгө кеткен иш чаралар менен түшүндүрүүгө болот, 

себеби ал учурда биздин жеӊил өнөр жай жаӊы шарттарда иштөөгө даяр эмес. Жеӊил өнөр 

жай продукцияларын экспорттоо деңгээли 2018-жылы беш жылдын ичиндеги жогорку 

көрсөткүчкө жетип, 192,7 млн. долларды түзгөн, же болбосо 2017-жылга салыштырмалуу 28,5 

пайызга өскөндүгүн билдирет [1]. Ал эми 2020-жылдын алдын ала берилген статистикалык 

маалыматтары боюнча текстиль товарларын экспорттоо 2019-жылдын көрсөткүчтөрүнө 

салыштырмалуу 89,9 млн. долларга чейин төмөндөп кеткен, анткени пандемиянын учурунда 

жеӊил өнөр жайында саналуу гана ишканалар иштеген.  

Себеп, чет мамлекеттер менен болгон транспорттук, соода-сатык мамилелер толугу 

менен токтогон. Канткен менен биздин жеӊил өнөр жай башка мамлекттерден келүүчү 

кездеме, фурнитура сыяктуу зарыл чийки заттарга өтө муктаж. Ал эми мамлекеттен 

чыгарылган продукциянын дээрлик 90 пайызга жакыны, жогоруда айтылган Россия жана 

Казахстан мамлекеттерине жөнөтүлүп турат. 

Пандемиянын учурунда өлкөбүзгө керектелүүчү медициналык товарларды чыгарууга 

айрым гана жеӊил өнөр жай ишканалары өндүрүмдүүлүгүн ылайыктай алышты. Кыргызстан 

Евразиялык биримдикке мүчө болгондон бери текстиль продукцияларын экспорттоо бир 

калыпта жүрбөй келет. Буга далил болуп акыркы беш жылдын ичинде, тактап айтканда 2020 

– жылдан 2015-жылга салыштырмалуу экспорт 69,5 пайызга төмөндөп кетиши эсептелет. 

Эгер ошол эле мезгилдеги текстиль продукцияларын Кыргызстанга болгон импортун 

талдап чыксак, төмөнкүдөй жыйынтыктарды чыгарууга болот. Алды менен экспортко 

салыштырмалуу, өлкөбүзгө текстиль продукцияларын импорттоодо өсүү тенденциялары 

байкалаарын айта кетүү абзел.  

Так айтканда, 2016-жылы 2015-жылга салыштырмалуу, текстиль продукцияларын 

импорттоо 80,7 пайызга, же болбосо 304,5 млн. доллардан 550,3 млн. долларга чейин өскөн. 

Муну менен текстиль продукцияларынын Кыргызстанга болгон импорту 2018-жылы 

781,1 млн.долларга чейин өскөнүн, же болбосо өсүү темпи 2017-жылга салыштырмалуу 15,9 

пайызды түзгөнүн белгилөөгө болот. Ал эми пандемиянын учурунда (2020-ж.) импорттун өсүү 

темпи 2019-жылга салыштырмалуу 47,6 пайызга төмөндөп кеткен. 

Жалпысынан текстиль жана текстилден жасалган продукциялардын акыркы беш жыл 

ичиндеги тышкы соода балансы төмөнкүлөрдү айгинелейт.  

Эгерде 2015-жылы текстиль жана текстилден жасалган товарлардын тышкы соода 

балансы 175,1 млн. долларды түзсө, 2019-жылы 439,8 млн. долларга чейин өсүп кеткен. 

Бул эмнени билдирет? Бул көрсөткүч Кыргызстандын текстилди экспорттоодогу терс 

калдыктуу соода балансынын өсүп бара жаткандыгын далилдейт. Мындай терс калдыктуу 

соода балансы өнүккөн мамлекеттерде да болушу мүмкүн (мисалга АКШ, Великобритания). 

Анын жардамы менен мындай мамлекеттер өлкөдөгү инфляцияны ооздуктап, улуттук 

валютанын стабилдүүлүгүн сактап турушат. 

Жаӊыдан өнүгүп келе жаткан мамлекеттер үчүн, терс калдыктуу соода балансынын 

өсүп баратышы экспорттук тармактардын атаандаштык жөндөмдүүлүгүнүн төмөндөп бара 

жатканын айгинелейт. Аны менен бул улуттук валютанын наркынын төмөндөшүнө дагы алып 

келет. 

Демек, мындай көрсөткүч Кыргызстандын текстиль өндүрүшүнө жана жалпы эле 

жеӊил өнөр жайынын өсүшүнө терс таасирин тийгизбей койбойт. Өлкөдө импорттун көлөмү 

экспорттукуна үстөмдүк кыла баштаганда терс калдыктуу (дефицит) соода балансынын пайда 

болушуна алып келет. Соодалык дефицит, өлкөнүн ичинде өндүрүлгөн товарлар калктын 

талаптарына жооп бере албай калганда, же болбосо ал товарлардын атаандаштык 

жөндөмдүүлүгү эл аралык рыноктордо төмөн бааланганда гана пайда болушу мүмкүн. Негизи, 

дефицит өндүрүштүн төмөндөшүнө, калктын жумушсуздугунун күчөшүнө, улуттук 

валютанын туруктуулугунун төмөндөшүнө (девальвация) алып келет. Тышкы соода 

балансынын терс калдыгынын (сальдо) экономикага болгон таасирин басаӊдатуу максатында, 

айрым мамлекеттер протекционизм саясатын колдонууга барышат. Алар улуттук өнөр 

жайдын кызыкчылыгын, чет элдик атаандаштыктан коргоо үчүн, бажылык тарифтерди 

көбөйтүп, импорттук квоталарды кыскартуу ыкмаларын колдонушат. Бирок Кыргызстан 

бүткүл дүйнөлүк соода уюмуна жана Евразиялык биримдикке мүчө болуп туруп, мындай 

ыкмаларга бара албайт.  



238 
 

Ошондуктан өлкөдө өндүрүлгөн товарлардын эл аралык аренада атаандаштык 

жөндөмдүүлүгүн жогорулатуу жолу менен гана бул көйгөйлүү маселелерди чечүүгө болот. 

Бүгүнкү күндөгү Кыргызстандын текстиль өнөр жайынын продукцияларын өндүрүүдө 

жана ЕАЭБке мүчө болгон өлкөлөргө экспорттодо бир катар олуттууу жана көйгөйлүү 

маселелер бар. Негизги маселе, Кыргызстан өзүнүн текстиль өнөр жайын мурдагы калыбына 

келтирүүсү зарыл. Өлкөдө менчиктештирүү учурунда, көптөгөн ири жеӊил өнөр жай 

ишканалары майда жеке менчикке өтүп кеткен. Алардагы кымбат баалуу техникалык 

каражаттар (станоктор) сыртка чыгарылып, чет мамлекеттерге сатылып кеткен, ал эми 

өндүрүштүн учурдагы талабына жооп бербеген эскилери керексиз металл катары 

(металлолом) тиешелүү жайларга тапшырылып жок болгон. 

Ошондуктан азыркы учурда текстиль өнөр жайын кайрадан калыбына келтирүү 

маселеси актуалдуу. Аны чечүү үчүн мамлекет тарабынан экспортко чыгарууга жөндөмдүү 

болгон ишканаларга колдоо көрсөтүү зарыл. 

Негизи жеӊил өнөр жай ишканаларын өнүктүрүү үчүн бир катар шарттарды түзүү 

зарыл. 

Биринчиден, чет элдик ири инвестицияларды тартуу керек. Бүгүнкү күндө чет элдик 

инвесторлор, ар кандай себептер менен биздин өлкөгө инвестицияларды алып келүүдөн 

кооптонушууда. Алардын келиши үчүн өлкөдө саясий абалды туруктуу кылып, жалпы 

инвестициялык климатты жакшыртуу зарыл. Ошону менен бирге чет элдик инвесторлордун 

укугун коргогон мыйзамдарды кабыл алып, алардын толук жана реалдуу түрдө аткарылып, 

иштешине шарт түзүү керек. 

Азыркы учурдагы жеӊил өнөр жай тармагында иштеген айрым ишкерлер “Кыргыз - 

орус өнүктүрүү” фондусунан жеӊилдетилген насыяларды алып келишет, бирок ал каражаттар 

ишканалардын материалдык - техникалык базасын толук жакшыртууга жетишсиз болуп келет. 

Мамлекет тарабынан бюджеттин тартыштыгына байланыштуу жеӊил өнөр жайына берилүүчү 

финансылык жардам (субсидиялар) азырынча аздык кылат. 

Экинчиден, ички жана тышкы рынокту изилдөө үчүн «Легпром» жана «Союзтекстиль» 

аталган ассоциациялардын түзүмүндө, атайын маркетингдик кызматтарды уюштуруу керек. 

Өз учурунда маркетингдик кызматтар өлкөнүн ичиндеги жана чет элдик рыноктордогу жеӊил 

өнөр жай продукциясына болгон суроо-талаптардын көлөмүн аныктоосу зарыл жана жакынкы 

беш-он жылга алдын ала болжолдуу маалымат түзө алышы керек. Маркетингдик бөлүмдөргө 

тышкы рыноктун өсүү тенденцияларын мыкты өздөштүргөн тажрыйбалуу жаш кадрларды 

тартуу учур талабы. 

Текстиль ишканаларын кайра жандандыруу беш-он жыл убакытты жана ири өлчөмдөгү 

каражаттарды талап кылат. Ошондуктан ага жумшалган каражаттардын натыйжалуулугун 

жана канча жылдан кийин өзүн-өзү актап алаарын алдын ала эсептеп чыгуу керек. Себеби, 

бүгүнкү күндө жеӊил өнөр жай продукцияларын өндүрүүдө жана аны сатууда эл аралык 

рыноктогу атаандаштык өтө күчтүү. Ал ишканаларды калыбына келтирген күндө да, алардан 

чыккан текстиль жана текстилден жасалган продукциялар эл аралык рыноктогу 

атаандаштыктын артыкчылыктарына ээ болуулары керек. 

Кыргызстандын рыногунда азыркы учурда зарыл болгон текстиль кездемелери 

жакынкы жана алыскы чет өлкөлөрдөн алынып келет. Алар: Кытай эл республикасы, Түркия, 

Түштүк Корея, Бириккен араб эмираты, Орус федерациясы, Казахстан жана Өзбекстан 

республикалары. Булардын кездемелеринин алдында Кыргызстандын текстиль 

ишканаларында өндүрүлгөн кездемелер сапат жагынан да, баа жагынан да, эл аралык 

атаандаштыкка туруштук бере албай келет. Себеби, аталган мамлекеттерде жогорку 

технологияларды колдонуу менен, рыноктун талаптарына ылайык, улам жаӊы кездемелердин 

түрлөрү чыгарылып, арзан баада рынокко келип түшүүдө. 

Кыргызстан жеӊил өнөр жай ишканаларын калыбына келтирип, дүйнөлүк рыноктун 

талаптарына ылайык продукция чыгаруусуна, кеминде беш жыл убакыт кетет. Ал мезгил 

ичинде чет элдик атаандаштардын андан ары дагы өсүшүн болтурбай коюу мүмкүн эмес. 

Ошондуктан бир катар чет элдик инвесторлор менен айрым окмуштуулар бул маселеге карата 

скептикалык көз караштарын белгилешүүдө. 

Өнөр жай тармагында иштеп жаткан ишкер-тигүүчүлөр үчүн да рыноктон (Мадина 

жана Дордой базарларынан) чет элдик даяр кездемелерди сатып алуу менен цехтерде кийим 

тигип Орусия жана Казахстандын базарларына Бишкек-Карго, Роскарго аталган транспорттук 

компаниялары аркылуу жөнөтүп жиберүү пайдалуу болуп келет [2]. 

Бирок мындай көрүнүштөр Кыргызстандын текстиль өнөр жайын жана бул тармака 

керектелүүчү чийки заттарды даярдаган пахта өндүрүүчү фермердик дыйкан чарбалардын, 

пахтаны кайра иштетүүчү ишканалардын ишин жандандырууга терс таасирин тийгизип жатат. 

Тилекке каршы, Кыргызстан өзүнүн текстилдик тармагын өнүктүрмөйүн, чет элдик 

кездемелерди экспорттогон компаниялардан толук көз каранды болуп калышы мүмкүн. 

Ошол себептен, төмөнкү чараларды колдонуу сунуш кылынат. Өлкөбүздүн пахта 

өндүрүүчү, тазалоочу жана пахтаны кайра иштетүүчү текстилдик ишканалардын базасында 

пахта-текстилдик кластерлерин түзүүнү жөнгө салуу керек. 

Пахта-текстилдик кластерлерди түзүү менен «пахтаны - өндүрүү, пахтаны – тазалоо, 

пахтаны - кайра иштетүү, пахтадан - кездеме токуу, кездемеден - даяр кийимдерди тигүү» 

процесстерин бир өлкөнүн ичинде же бир региондо өнүктүрүүгө ыӊгайлуу шарттар түзүлөт. 

Мындан алынган синергиялык эффект да өлкөнүн ичинде калат. Жогоруда айтылган ар 

бир процессте продукцянын кошумча наркы өсүп, жыйынтыгында мамлекеттен пахта же 

болбосо кездемелер сырье түрүндө эмес, даяр продукция түрүндө экспорттоло баштайт. Бул 

пахта өндүргөн дыйкандарга да, пахтаны кайра иштеткен жана кездеме токуган ишканаларга 

да, акыркы модаларга ылайыктап кийим тиккен ишканаларга да ири пайда алып келери 

шексиз. 

Мамлекетке төгүлүүчү салыктардын да суммасы көбөймок, кошумча жумушчу 

орундар түзүлмөк, көптөгөн социалдык көйгөйлөр чечилмек. Республиканын өзгөчө пахта 

өндүрүүчү региондору болгон Ош, Жалал-Абад жана Баткен областтарында пахта-

текстильдик кластерлерин түзүүгө толук шарттар бар. 

Анткени бул региондордо, пахтанын сатып алуу баасын көбөйтүп, жогорку түшүм 

берүүчү сорттогу пахтанын уругу менен дыйкан чарбаларды камсыз кылуу менен жана айыл 

чарбасында алдынкы технологияларды колдонуу менен жогорку түшүмдүүлүккө жетсе болот. 

Негизги сырье даяр болгондон кийин, пахтаны кайра иштетүүчү ишканалар да иштеп 

баштамак. 

Пахтадан негизги продукциядан сырткары бир канча кошумча продукциянын түрлөрү 

алынат. Мисалы, пахтанын чигитинен алынуучу пахта майы, пахта майын өндүрүп 

республиканын пахта майга болгон ички суроо талаптарын толугу менен касыздоого болот 

жана бүгүнкү күндө өсүмдүк майларына болгон импорттук көз карандылыкты тез аранын 

ичинде жоюп, өсүмдүк майларына болгон бааны төмөндөтүүгө жетишсе болот.  

Кыргызстандын жеӊил өнөр жай продукцияларын өндүрүүдө жана экспортко 

жөнөтүүдө өзгөчө атаандаштык артыкчылыктары бар.  

Булар төмөнкүлөр: арзан сырье, арзан жумушчу күчү, арзан электр энергиясы, 

билимдүү квалификациялуу жаш кадрлар, 180 миллион адамдан турган Евразия 

экономикалык биримдигине кирүүчү өлкөлөрдүн жана башка мамлекттердин керектөөчүлөрү. 

Кыргызстан ушул мүмкүнчүлүктөрдү жана атаандаштык артыкчылыктарды толугу менен 

колдонуусу зарыл. 

